
ABSTRAK 

Program Transformasi Sekolah 2025 (TS25) merupakan insiatif Kementerian 

Pendidikan Malaysia untuk meningkatkan kemenjadian murid di sekolah melalui 

kepimpinan yang berkesan, guru yang kompeten serta komitmen padu Persatuan Ibu 

Bapa dan Guru (PIBG). Namun, kajian lepas melaporkan peratusan komitmen guru 

beberapa buah sekolah di Malaysia masih pada tahap sederhana. Salah satu faktor 

penurunan komitmen guru berpunca daripada kepimpinan yang lemah dalam kalangan 

pentadbir terhadap organisasi kepimpinannya. Sehubungan dengan itu, kajian ini 

bertujuan untuk meneliti dapatan kajian amalan kepimpinan autentik guru besar dan 

hubungannya dengan komitmen guru di dua belas buah sekolah yang terlibat dengan 

Program Transformasi Sekolah 2025 (TS25) di Daerah Kluang, Johor. Tahap amalan 

kepimpinan autentik guru besar diselidik dari aspek empat dimensi utama iaitu dimensi 

kesedaran diri, dimensi keseimbangan memproses maklumat, dimensi penghayatan 

nilai moral dan juga dimensi ketelusan dalam diri terhadap komitmen guru. Teknik 

pensampelan rawak telah digunakan bagi memastikan kebarangkalian semua 

responden terpilih sebagai sampel kajian. Soal selidik diedarkan di dua belas buah 

sekolah yang mempunyai populasi guru seramai 104 orang. Dapatan data dianalisis 

menggunakan perisian Statistical Package for Social Science (SPSS) versi 26.0. 

Statistik deskriptif seperti frekuensi, peratusan, sisihan piawai dan skor min digunakan 

untuk melihat taburan profil responden, tahap amalan kepimpinan autentik guru besar 

dan tahap komitmen guru di sekolah rendah TS25. Hasil kajian menunjukkan bahawa 

kesemua guru besar yang dikaji mengamalkan keempat-empat dimensi dalam 

kepimpinan autentik pada tahap sederhana (min=3.51) di mana dimensi penghayatan 

nilai moral (min=3.54) yang paling kerap diamalkan. Kajian ini juga mendapati 

bahawa komitmen guru di bawah kepimpinan guru besar tersebut berada pada tahap 

yang rendah (min=1.98). Selain itu, analisis data juga mendapati hubungan di antara 

kepimpinan autentik dan komitmen adalah positif dan berada pada tahap yang rendah. 

ABSTRACT 

 

The School Transformation Program 2025 (TS25) is an initiative of the Ministry of 

Education Malaysia to increase student success in schools through effective 

leadership, competent teachers and strong commitment of the Parent-Teacher 

Association (PIBG). However, at the same time, the literature review shows that the 

percentage of teachers’ commitment of some schools in Malaysia is still at moderate 

level. The causes of decreasing teacher commitment in school include of one-way 

communication, interpersonal relationship and weak leadership style among 

administrators toward the organization. Therefore, this study aims to identify and 

discusses findings the practice of leadership authentic among headteachers' and its 

relationship with teachers’ commitment in twelve schools involved with the School 

Transformation Program 2025 (TS25) in Kluang District, Johor. The level of authentic 

leadership practices of headteachers' were investigated from the aspects of four main 

dimensions which are dimension of self-awareness, dimension of balance process 

information, dimension of appreciation of moral values and also the dimension of 

transparency in the teacher's commitment. A descriptive quantitative study and 

involved 104 respondents from twelve Primary School Transformation Program 2025 

(TS25) in Kluang, Johor selected through the stratified sampling technique. This study 

using questionnaires as research instrument. The findings are analyzed using 

Statistical Package for Social Science (SPSS) software version 26.0. Descriptive 

statistics such as frequency, percentage, standard deviation and mean score are used 

to look at the respondent's profile distribution, the level of authentic leadership 

practices of headteachers' and the level of teacher commitment in primary school of 

TS25. The results showed that all the headteachers' studied practiced the four 

dimensions of authentic leadership at a moderate level (mean=3.51) where the 

dimensions of appreciation of moral values (mean=3.54) are most often practiced. The 

study also found that the teachers' commitment under the headmaster's leadership was 

at a low level (mean=1.98). In addition, data analysis also found the relationship 

between authentic leadership and commitment is positive and at a low level. 

BAB 1 

 

 

PENGENALAN 

1.1   Pengenalan 

Pada masa kini, kepimpinan memainkan peranan yang penting dalam sesebuah 

organisasi kerana kejayaan dan kegagalan sesebuah organisasi adalah bergantung 

kepada pemimpin yang menerajuinya. Kepimpinan dilihat sebagai satu proses 

mempengaruhi kegiatan kelompok yang diorganisasikan dalam usaha untuk 

menentukan tujuan dan pencapaian dalam organisasi. Avolio et al. (2004) menyatakan 

bahawa solusi kepada organisasi yang menghadapi tentangan adalah kepimpinan yang 

positif, telus dan etis (authentic leadership). Hujah ini diperkuatkan lagi dengan 

meningkatnya perbahasan tentang kepimpinan autentik ini dalam dunia akademik dan 

juga bukan akademik. Memandangkan dunia pendidikan yang semakin mencabar 

dewasa ini, transformasi sistem pendidikan kini dilihat semakin mencabar terutama 

kepada pengetua dan guru besar (PGB) dalam mengekalkan komitmen guru secara 

berterusan. Demi meningkatkan kualiti pendidikan Malaysia, Pelan Pembangunan 

Pendidikan Malaysia (PPPM) 2013-2025 telah dirancang oleh Kementerian 

Pendidikan Malaysia (KPM) (Muhyiddin Yassin, 2013). Widhyanti & Shahril (2016) 

menegaskan bahawa pemimpin yang berakauntabiliti dan mempunyai kualiti yang 

tinggi amat penting dalam mengharungi cabaran pendidikan pada abad 21 ini kerana 

keupayaan kepimpinan yang baik mampu menghasilkan kejayaan kepada murid dan 

juga sekolah.  

 

Dewasa ini, aspek kecemerlangan dan keberkesanan kepemimpinan menjadi 

fokus utama Kementerian Pendidikan Malaysia. Kualiti pendidikan dalam sesebuah 

negara sering dikaitkan dengan tingkah laku anggota dalam organisasi sistem 

pendidikan negara berkenaan, di mana ia merangkumi beberapa aspek antaranya 

kepimpinan, pengurusan dan pembangunan sumber, sikap guru dan juga pekerja. 

Pemimpin sekolah mesti sentiasa proaktif untuk memenuhi harapan masyarakat dan 

cabaran negara dalam era globalisasi. Sasaran dalam Anjakan ke-5 Pembangunan 

Pendidikan Malaysia 2013-2025 memberi fokus kepada kepimpinan berprestasi tinggi 

ditempatkan di setiap sekolah di mana pemimpin ini mampu mengaplikasikan amalan 

kepimpinan yang berprestasi tinggi, unggul dan berkesan akan membawa implikasi 

yang positif kepada sekolah (PPPM 2013-2025).  Oleh itu guru besar harus memainkan 

peranan penting dalam menghadapi semua cabaran untuk mengekalkan 

kecemerlangan nasional dalam pendidikan, tanpa mengabaikan kerjasama erat dengan 

semua guru dan juga stafnya. 

Program Transformasi Sekolah 2025 (TS25) yang telah dilancarkan pada tahun 

2015 merupakan salah satu usaha Kementerian Pendidikan Malaysia (KPM) dalam 

usaha untuk melahirkan modal insan yang berkualiti. Sekolah yang terlibat dalam 

program ini diharap berupaya untuk mengaplikasikan amalan-amalan terbaik dalam 

melaksanakan pengurusan dan pentadbiran sekolah. Program Transformasi Sekolah 

2025 (TS25) merupakan ikhtiar dan usaha dalam membentuk modal insan yang unggul 

melalui iklim pembelajaran yang kondusif dan menyeronokkan, di dokong oleh 

kepemimpinan yang komited dan berpandangan jauh, guru- guru yang berkompetensi 

dan beraspirasi tinggi serta komitmen dari masyarakat yang padu. Usaha tersebut dapat 

dilihat melalui penerapan amalan dan kepemimpinan pentadbiran yang baik dalam 

proses pengajaran dan pembelajaran sesuai dengan PPPM 2013-2025 dalam 

mengubah pendidikan Malaysia ke arah sistem yang lebih baik (Raamani & 

Arumugam, 2018; Webmaster, 2018). Transformasi ini dilakukan untuk 

mempersiapkan negara menghadapi cabaran abad ke-21 dan Revolusi Industri 

Keempat. 

 

Berdasarkan unjuran statistik Kementerian Pendidikan Malaysia, sebanyak 

2136 buah sekolah termasuk sekolah rendah dan menengah di Malaysia akan terlibat 

dalam program Transformasi Sekolah 2025. Penglibatan kepimpinan yang unggul 

untuk meningkatkan komitmen guru dan ibu bapa serta Persatuan Ibu Bapa dan Guru 

(PIBG) amat penting dalam usaha untuk mencapai objektif program dalam 

memastikan penyertaan semua sekolah di Malaysia menjelang tahun 2025.  

Perubahan dunia global dan peredaran zaman menjadikan dunia pendidikan 

mengalami banyak perubahan. Sekolah yang berkualiti adalah berkait rapat dengan 

gaya pemerintahan guru besar sebagai peneraju dan pemimpin serta sikap guru-guru 

yang merangkumi pelbagai aspek termasuklah sifat kepimpinan dan juga komitmen 

kerja guru. Kejayaan atau kegagalan sesebuah sekolah terutamanya dalam aspek 

pembelajaran murid lazimnya dikaitkan dengan gaya kepimpinan guru besarnya yang 

baik (Shahril 2000; Peter Neil et al. 2001). Ini kerana perubahan yang dibuat oleh 

pemimpin dalam sesebuah organisasi akan berdepan dengan bermacam-macam 

cabaran dan rintangan, mendedahkan mereka kepada persaingan, masalah dan 

perselisihan faham serta mewujudkan suasana yang tidak selesa dalam kalangan 

pekerja. Oleh yang demikian, mempunyai ketajaman minda dan daya analisis yang 

tinggi dalam membangunkan wawasan dan berupaya menggariskan matlamat yang 

jelas amat penting bagi seorang pemimpin yang melakukan perubahan kepada 

pengikutnya. Ini kerana kejayaan sesebuah organisasi dipengaruhi secara langsung 

oleh kepimpinan seorang ketua. Owusu-Bempah, Addison dan Fairweather (2011) dan 

Northouse (2013) berpendapat bahawa kepimpinan mempunyai impak langsung 

kepada keberkesanan sesebuah organisasi untuk memenuhi matlamat dan hasil yang 

dijangkakan dalam organisasi. Seorang pemimpin perlu memandang aspek 

kepimpinan sebagai satu amanah yang perlu dipikul dan kepercayaan, bukannya satu 

kelebihan yang membolehkan mereka berada dalam jawatan tertinggi dalam carta 

organisasi.  

Di sekolah, guru besar merupakan tunggak utama bagi menjamin keberkesanan 

dalam pelaksanaan aspek yang berhubung di peringkat sekolah. Akta Pendidikan 1996 

(Akta 550) dan peraturan-peraturan terpilih mendefinisikan guru besar adalah 

kakitangan dalam perkhidmatan pendidikan yang dilantik oleh Ketua Pengarah 

Pendidikan yang diberi tanggungjawab untuk mengendalikan dan memimpin sekolah. 

Peranan utama guru besar adalah sebagai pemimpin dan juga ketua jabatan di sekolah. 

Mereka merupakan individu yang dilantik untuk mengetuai semua usaha untuk 

meningkatkan pencapaian sekolah dalam segala aspek secara berterusan (Mortimore, 

1997). Guru besar perlulah seorang yang berwawasan dan berfikiran jauh ke hadapan, 

berinisiatif untuk mencari peluang kejayaan dan tekad serta berani dalam menghadapi 

risiko dalam melakukan anjakan paradigma untuk memenuhi tuntutan keperluan dan 

pelajar-pelajar. Hal ini menepati dengan Mc Nulty et al. (2005) dalam kenyataannya 

menekankan seorang guru besar mempunyai tugas dan tanggungjawab yang besar di 

sekolah. Tugas-tugas guru besar merangkumi tugas mengurus dan mengendalikan 

pentadbiran sekolah, menggerakkan apa jua sumber termasuklah kakitangan, murid-

muridnya terutama guru-guru bagi memastikan guru-guru dapat memberikan 

perkhidmatan yang terbaik kepada sekolah seterusnya menjana kejayaan dan 

melonjakkan prestasi sekolah. 

Definisi autentik telah berkembang dalam beberapa dekad yang lalu. Autentik 

merujuk kepada keupayaan diri yang sendiri benar yang mana pada asasnya adalah 

menjadi diri sendiri. Kepimpinan autentik telah wujud sejak lama dahulu lagi namun 

ia sering disalah erti sehinggalah Bill George menerbitkan buku mengenai kepimpinan 

ini. Namun begitu, gaya kepimpinan autentik di Malaysia agak baharu diamalkan. Bill 

George (2007) dalam penulisannya menyatakan bahawa kepimpinan autentik ini tidak 

sekadar memberi inspirasi kepada orang bawahan mereka sahaja tetapi mereka juga 

membimbing, memberi dan menurunkan kuasa serta kepercayaan kepada orang 

bawahan mereka untuk memimpin. Dengan kata lain, pemimpin autentik akan 

berkongsi tujuan dan matlamat dengan orang sekelilingnya dengan memberi 

kepercayaan dan kuasa kepada mereka untuk memimpin dan menerajui dengan benar 

bagi mewujudkan nilai dan penghargaan kepada semua warga komuniti. Bill George 

(2003) mendefinisikan kepimpinan autentik sebagai pemimpin tulen yang mempunyai 

penampilan yang baik, mereka tidak perlu menarik perhatian dan simpati daripada 

orang lain. Mereka juga bukan sahaja memberi inspirasi kepada orang sekeliling 

mereka tetapi juga membawa mereka kepada matlamat dan nilai untuk dikongsi 

bersama serta memotivasikan mereka bagi mencipta set nilai untuk semua.  

Gambaran tentang pemimpin autentik adalah benar, tulen dan sejati, seseorang 

yang telus kepada dirinya, menjadi diri sendiri dan sentiasa teguh dengan 

pendiriannya. Pemimpin ini berusaha mewujudkan kepercayaan dengan orang 

sekelilinya dan sentiasa berusaha untuk mewujudkan hubungan yang tulus dengan 

orang sekelilingnya. Mereka dipercayai oleh orang sekeliling dan mempunyai aura 

dalam memotivasikan orang-orang bawahannya untuk lebih maju dan cemerlang. 

Kepimpinan autentik menurut Terry (1993) adalah kemampuan individu untuk 

mempengaruhi orang lain dengan dipandu dan dilihat sebagai ketulenan dan 

kebolehpercayaan, keikhlasan dengan kemurnian niat. 

Faktor utama dalam merealisasi aspirasi pendidikan adalah komitmen guru 

terhadap sekolah kerana guru yang komited merupakan modal insan yang menjadi 

pendokong utama kepada pembangunan pendidikan dan memacu kecemerlangan 

sekolah sesebuah negara serta mempunyai kepercayaan kepada kepimpinan sekolah. 

Guru yang mempunyai komitmen yang tinggi akan sentiasa berpandangan positif 

dengan menganggap pemimpin dan sekolah akan mengutamakan mereka, menjaga 

malah memastikan kebajikan mereka tidak terabai. Menurut Dee, Henkin, dan 

Singleton (2006), amalan guru yang efektif adalah komitmen terhadap organisasi. 

Guru yang mempunyai komitmen yang tinggi di sekolah akan merasakan bahawa 

mereka mempunyai status yang tinggi di dalamnya dan akan sentiasa bersedia untuk 

melakukan tugas yang diberikan. Meyer dan Allen (1997) telah mengkaji latar 

belakang komitmen di dalam organisasi guru dan menunjukkan bahawa komitmen di 

dalam organisasi guru dibentuk oleh ciri-ciri ketetapan organisasi, seperti kepimpinan 

sekolah.  

 

 Dari sinilah dilihat amalan gaya kepimpinan seorang pentadbir memainkan 

peranan penting dalam mempengaruhi tahap komitmen pekerja bawahannya di mana 

ia berhubung secara langsung dengan bagaimana cara orang bawahan menerima gaya 

kepimpinan yang diamalkan. Gaya kepimpinan dilihat mampu mempengaruhi 

komitmen kerja seseorang atau sebaliknya. Proses perubahan dalam diri seseorang 

bukanlah sesuatu yang mudah untuk dilakukan kerana ia memerlukan seseorang 

individu itu bergerak merentasi garis proses. Di sinilah dapat dilihat peranan utama 

guru besar sebagai jentera penggerak dalam melakukan perubahan dan pembaharuan. 

 

1.2 Latar Belakang Masalah 

Dalam berdepan dengan perubahan zaman yang semakin membangun dan 

mencabar, peneraju sesebuah sekolah perlulah seorang yang cekap, proaktif, berkualiti 

tinggi dan berpotensi untuk menjamin organisasi yang diterajuinya berkesan dan 

berjaya. Abdul Shukor (1998) dalam kenyataannya kecemerlangan sesebuah sekolah 

adalah sekolah yang mencapai semua tahap yang terbaik, bermutu dan unggul dalam 

pelbagai aspek sama ada dari segi sahsiah, akademik, pengurusan, kepimpinan dan 

juga infrastrukturnya. Pemilihan guru besar yang berkebolehan perlu diberi keutamaan 

dalam usaha mendapatkan kualiti dalam pendidikan (Atan Long et al. 1991). 

Pemimpin dalam sesebuah organisasi perlu mempunyai ciri kepimpinan yang unggul 

untuk memastikan visi dan matlamat dapat dicapai di mana pemimpin abad 21 perlu 

mengetahui bagaimana cara untuk melayan kakitangan secara adil. Spiritual guru yang 

bekerja di sekolah boleh dipengaruhi oleh gaya kepimpinan yang diamalkan oleh 

pentadbir sekolah. Aspek kepimpinan semakin dipandang penting oleh guru, staf dan 

pekerja bawahan kerana cara seseorang bekerja boleh dipengaruhi oleh gaya 

kepimpinan yang diamalkan. 

Matlamat kementerian untuk melahirkan pemimpin yang cemerlang dan 

berkaliber pada masa kini untuk memastikan organisasi yang dipimpin dan diterajui 

oleh guru besar dan pengetua dapat mencapai misi dan visi sekolah serta mencapai 

kecemerlangan. Dalam memastikan kecemerlangan dan keberkesanan sekolah, 

pelbagai aktiviti dan kursus dirangka oleh pelbagai pihak yang berkaitan dalam 

memastikan guru besar, pengetua dan bakal-bakal pentadbir sekolah dapat dibekalkan 

dengan ilmu kepimpinan yang berkesan selari dengan situasi sekolah. Kursus-kursus 

dan latihan amat diperlukan dalam membantu bakal pentadbir sekolah memahami 

dengan lebih komprehensif tentang kepimpinan ini.  

Organisasi sekolah sering berdepan dengan pelbagai masalah berkaitan dengan 

isu pengurusan pendidikan seperti masalah ketidakhadiran guru, salah laku pentadbir 

sekolah, masalah sambil lewa guru dalam melaksanakan Pengajaran dan 

Pemudahcaraan (PdPc), masalah disiplin dalam kalangan guru, tahap komitmen guru 

yang rendah dan sebagainya (Fauziah, Rahmah, Rohani, Rasimah & Zabani, 2008; 

Tang & Abdul Ghani, 2006). Isu-isu seperti ini sering dikaitkan dengan beban 

komitmen kerja yang diagihkan kepada guru-guru di setiap sekolah.  

Selain itu, dunia pendidikan sering dikejutkan dengan berita penyalahgunaan 

kuasa pentadbir sekolah. Antara isu-isu hangat yang diperkatakan sejak akhir-akhir ini 

melibatkan pentadbir dan guru-guru sekolah adalah seperti kes di mana seorang bekas 

guru besar dari Sekolah Kebangsaan Wellesley di Georgetown dituduh melakukan 

jenayah yang melibatkan penyelewengan dan dakwaan pecah amanah (Harian Metro, 

13 Januari 2020). Beberapa bulan kemudian seorang bekas pengetua pusat jagaan 

kanak-kanak telah dikenakan hukuman penjara atas kesalahan pecah amanah (The 

Straits Times, 15 Jun 2020). Kesalahan pecah amanah zakat yang sepatutnya diagihkan 

kepada 100 orang murid sekolah tersebut membabitkan bekas guru besar di Kemaman 

dengan mengemukakan borang akuan palsu juga dilaporkan oleh media (Sinar Harian, 

17 Jun 2020) 

Antara penyalahgunaan kuasa lain dalam kalangan pentadbir sekolah adalah 

yang dilaporkan seperti laporan Star Online (2 Oktober 2018) pula melaporkan 

seorang pengetua Maktab Mahmud, Pendang menyalahguna kuasa akibat memberi 

arahan membaiki fizikal sekolah (Star Online, 2 Oktober 2018). Setahun sebelumnya, 

Utusan Online (27 Julai 2017) melaporkan seorang pengetua wanita dijatuhkan 

hukuman kerana pertuduhan menyalahgunakan kuasa berhubung membekalkan 

barang dan alatan sekolah menerusi syarikatnya sendiri. Laporan Berita Harian 

bertarikh 15 Oktober 2012 membabitkan tuduhan rasuah membabitkan seorang 

pengetua di sebuah sekolah menengah agama di Johor dengan 14 pertuduhan 

menerima rasuah bernilai hampir RM 1 juta. Sebelumnya, dunia pendidikan negara 

dikejutkan dengan laporan MyMetro bertarikh 29 Februari 2012, yang melaporkan 

pergaduhan dengan aksi ala ‘kung fu’ melibatkan salah seorang daripada guru sekolah 

dan guru besar sekolah yang sama. Pergaduhan ini tercetus gara-gara teguran daripada 

guru besar terhadap guru tersebut. Terdahulu, laporan Harian Metro melaporkan 

tentang penyalahgunaan kuasa yang dilakukan oleh seorang guru besar di sebuah 

sekolah di Kuching, Sarawak terhadap tiga orang gurunya dengan menceroboh 

maklumat peribadi mereka tanpa izin kerana tidak menyukai guru-guru terbabit. 

Manakala pada tahun 2009 pula, seorang guru di sebuah sekolah  menengah harian 

biasa di Pahang telah menyaman pengetuanya sekolah sendiri selepas pengetua 

tersebut telah menidakkan hak pergerakan gaji seorang guru wanita di sekolahnya 

(Kosmo, 8 Oktober 2009).  

Berita-berita seperti ini menggambarkan bahawa pemimpin dan pentadbir di 

sekolah tersebut tidak bertanggungjawab dengan menyalahgunakan kedudukan dan 

kuasa sebagai ketua jabatan di sekolah. Senario ini secara tidak langsung mencalarkan 

imej dan kredibiliti sebagai penjawat awam seterusnya memberi tamparan yang hebat 

kepada dunia pendidikan kini. Tambahan lagi, hal-hal ini akan membangkitkan 

pelbagai andaian seperti apakah peneraju-peneraju pendidikan hari ini telah hilang 

kawalan dan pertimbangan rasional dan adab sebagai seorang ketua sehingga sanggup 

mengabaikan etika kerja?  Kuasa dan jawatan yang ada pada pemimpin merupakan 

peranan utama pemimpin alaf baharu dan ia bukan sesuatu yang boleh dipandang 

remeh. Tidak dinafikan, kepimpinan sekolah pada masa kini amat berbeza pada tahu 

70-an dan 80-an di mana era kepimpinan sekolah pada masa kini bukan sahaja perlu 

tangkas dan cekap dalam menguruskan hal sekolah malah mereka perlu memiliki 

keperibadian dan profesionalisme yang tinggi dalam menggalas tugas pendidikan 

kerana profesion ini melibatkan hubungan dan komunikasi sesama manusia iaitu 

murid, guru, ibu bapa dan juga komuniti luar. 

Sejumlah kajian empirikal menunjukkan bahawa komitmen kerja guru sangat 

dipengaruhi oleh dasar pengurusan sekolah dan iklim tempat kerja. Pengurusan dan 

kepemimpinan sekolah hari ini menghadapi cabaran untuk meningkatkan 

keberkesanan kakitangan sedangkan pentadbir menghabiskan lebih banyak masa 

untuk menangani tugas pentadbiran dan pengurusan sekolah dan menghadiri 

mesyuarat luar. Jamaliah dan Norashimah (2005) dalam kenyataannya terdapat 

sebilangan daripada pentadbir dinaikkan pangkat walaupun mereka tidak cekap dalam 

tugas menguruskan sekolah. Oleh itu, bukanlah sesuatu yang pelik sekiranya dalam 

proses mentadbir dan menerajui sekolah, mereka menghadapi pelbagai masalah 

pentadbiran seperti kecekapan pengurusan yang rendah, kekurangan pengetahuan 

sains pengurusan, etika moral yang rendah, kelemahan dan ketidakcekapan serta 

kekurangan kepemimpinan yang berkesan dalam proses pentadbiran (Ahmad Zabidi, 

2005)  

 

Pada masa kini, terdapat berbagai-bagai corak kepimpinan yang dapat 

diamalkan oleh pemimpin sekolah dalam mengurus dan mentadbir organisasi sekolah. 

Klein (2017) dalam penyelidikannya menyarankan agar seseorang yang ingin menjadi 

pemimpin yang unggul haruslah mempunyai sifat-sifat autentik seperti percaya dengan 

kebolehan diri, membuat refleksi pada diri sendiri, tegas dan tidak gentar dalam 

mempertahankan kebenaran serta membuat tindakan mengikut perancangannya. 

Corak kepimpinan yang dipilih perlulah mengikut trend dan keadaan semasa situasi, 

organisasi, kumpulan dan individu. Datta (2015) menggambarkan corak kepimpinan 

autentik sebagai satu tindakan yang kuat dalam menentukan tahap komitmen terhadap 

organisasi, tahap kepuasan pekerja, dan keselesaan semasa bekerja.  

Pemimpin yang mempunyai gaya kepemimpinan yang benar adalah mereka 

yang jujur dan telus tentang diri mereka sendiri dan tidak berpura-pura kepada 

kepercayaan mereka (Klein, 2017). Gaya kepemimpinan yang dipilih oleh pemimpin 

akan menentukan personaliti pada pandangan pengikutnya.  Tidak semua memilih 

pemimpin yang ingin memilih gaya kepimpinan yang telus, terbuka dan ikhlas ketika 

berhadapan dengan pengikut (Mohd Shakirurahman, 2004). Disebabkan hal itu, 

kepemimpinan autentik yang mana sifatnya berdasarkan ajaran Islam harus 

diungkapkan kepada semua pemimpin, terutama pemimpin-pemimpin di Malaysia dan 

seluruh dunia. Ini kerana semua pemimpin dapat mengamalkan gaya kepemimpinan 

autentik tanpa mengira agama, bangsa, warna kulit dan sebagainya. 

Kepercayaan menjadi pegangan asas seseorang pemimpin autentik yang mana 

psikologi positif menjadi tunjang utama. Pemimpin berusaha mencari inisiatif 

menerusi psikologi positif ini untuk mendorong organisasi, komuniti dan persekitaran 

bergerak ke hadapan dengan memberi tumpuan terhadap sesuatu yang benar dan 

membentuk kekuatan mereka. Oleh yang demikian, terdapat perbezaan antara 

psikologi positif organisasi dan psikologi positif individu di mana campur tangan 

dalam sesebuah organisasi selalunya memfokuskan pada kesalahan dan kelemahan 

sesama mereka. Pemimpin yang benar adalah seorang yang seimbang dari aspek nilai, 

dan mereka berikhtiar untuk merapatkan jarak jurang antara nilai lakonan dan juga 

nilai sokongan mereka.  

Kebanyakan kajian kepimpinan autentik mengaitkan hubungan antara domain-

domain utama kepimpinan autentik melalui pendekatan psikologi. Klasifisikasi 

kepimpinan autentik menurut Ilies et al. (2005) terbahagi kepada empat dimensi utama 

iaitu proses keadilan, kesedaran diri, tingkah laku dan juga perhubungan.  Begitu juga 

dengan rumusan yang dibuat oleh Shamir dan Eilam (2005) yang menyatakan bahawa 

ciri-ciri pemimpin autentik terdiri daripada mereka yang mempunyai akauntabiliti 

kepada organisasi, mereka jujur tanpa mengkhianati amanah dan tanggungjawab yang 

diberikan, bertindak mengikut apa yang diperkatakan oleh dirinya sendiri tanpa 

pengaruh daripada orang lain dan mereka yakin terhadap kemampuan dan keupayaan 

diri mereka sendiri dengan kemampuan memimpin dan menerajui organisasi dengan 

cara mereka sendiri.   

Kulophas, Ruengtrakul dan Wongwanich (2015) dalam kajian lanjutan yang 

dicadangkan mengatakan bahawa satu penyelidikan tentang impak kepimpinan 

autentik perlu dijalankan terhadap bidang pendidikan terutama sektor akademik dan 

penglibatan guru-guru secara berkumpulan. Srivastava dan Dhar (2016) juga 

mencadangkan kajian lanjutan tentang keperluan penyelidikan bagi mengenal pasti 

pengaruh kepimpinan autentik terhadap sekolah serta dikaitkan dengan individu yang 

akan mempengaruhi prestasi sekolah secara keseluruhan.  

Mohammad Razi (2013) dalam penyelidikannya berkata dalam situasi di 

Malaysia, masalah berkaitan komitmen guru memang wujud dan terjadi menyebabkan 

sering kali kewibawaan dan profesionalisme guru akan dipersoalkan. Perlakuan 

negatif guru yang melibatkan tingkah laku guru seperti guru culas dan ponteng 

sekolah, guru kurang komited, dan guru tidak memeriksa tugasan hasil kerja murid 

antara masalah yang dihadapi. Menurut beliau lagi, kesemua tingkah laku negatif 

tersebut menyebabkan kewibawaan guru dipersoalkan dan komitmen kerjaya guru 

akan dipertikaikan. Oleh itu, penyelidikan ini akan meneliti dengan lebih mendalam 

mengenai gaya kepemimpinan yang diamalkan oleh pemimpin dalam mempengaruhi 

spiritualiti dan komitmen guru dalam organisasi mereka. 

Banyak kajian tentang kepimpinan autentik yang mengaitkan hubungan 

kepimpinan ini dengan aspek spritualiti, psikologi guru, aspek corak kepimpinan serta 

aspek kepimpinan yang telah dilakukan, namun masih kurang penyelidikan mengenai 

perbandingan antara corak kepemimpinan autentik dan spiritualiti guru yang dilakukan 

di sekolah. Justeru, berdasarkan penulisan sebelum ini, rumusan jelas bahawa konsep 

kepemimpinan kini telah banyak mengalami perubahan berbanding dengan 

kepimpinan terdahulu. Revolusi kepimpinan pada masa kini telah mengakibatkan 

kebanyakan para ilmuan kepimpinan mula menampakkan minat mereka untuk lebih 

mendalami konsep kepemimpinan yang terkini, ‘how to be dimana ia membicarakan 

perihal kecenderungan pemimpin supaya memahami keupayaan dan kebolehannya 

sebagai pemimpin. Konsep ini juga menyentuh aspek sejauh mana menyentuh 

bagaimana pemimpin menggerakkan sumber serta melakukan perubahan dan 

pembaharuan dalam organisasinya berbanding dengan konsep sebelumnya ‘how to do' 

yang lebih memfokuskan kepada apakah yang perlu dibuatkan oleh pemimpin. 

Disebabkan ini, kajian yang akan dijalankan ini cuba untuk mendalami tentang 

kepimpinan autentik dengan lebih terperinci di samping berusaha untuk 

memperbanyakkan bahan penulisan berkaitan bidang kepimpinan autentik melalui 

pandangan dan sudut yang berbeza iaitu berkaitan corak kepemimpinan dan seterusnya 

melihat sejauh mana impaknya kepada iklim dalam sesebuah sekolah.  

1.3   Pernyataan Masalah 

Seorang guru besar berperanan yang cukup besar dalam memacu dan menjana 

serta menggerakkan kejayaan dan kecemerlangan sesebuah organisasi sekolah. Oleh 

sebab istilah kepimpinan autentik masih agak baharu dan masih terasing dalam 

kalangan pentadbir sekolah di negara ini, maka kajian lanjutan dengan lebih mendalam 

berkaitan kepimpinan autentik dijalankan dengan lebih mendalam bagi melihat sejauh 

manakah pendekatan ini dapat dibangunkan secara optimum di sekolah. Kajian ini juga 

diharap dapat membantu dan menyumbangkan kepada data dan dapatan kajian 

empirikal kepada pihak kementerian, jabatan-jabatan pendidikan di Malaysia dan juga 

pihak sekolah agar anjakan kelima PPPM 2013-2025 dapat dicapai dengan jayanya. 

Umum mengetahui bahawa amat sukar bagi Malaysia untuk merealisasikan 

matlamat sistem pendidikan negara bertaraf global seiring dengan negara-negara maju 

tanpa komitmen dan dedikasi yang tinggi daripada guru-guru dan para pemimpin 

sekolah. Terdapat dapatan yang menyatakan bahawa kajian koitmen organisasi telah 

menunjukkan hubungan yang positif dengan kepuasan kerja dan kecekapan organisasi.   

Menurut Shariffah Sebran Jamila et al. (2013) komitmen dan kualiti orang 

bawahan terhadap organisasi dapat dipengaruhi oleh pemimpin yang berkualiti tinggi. 

Pernyataan daripada Hallinger dan Heck (2010) dan Arumugan et al. (2015) 

menegaskan bahawa pentadbiran sekolah dan ketuanya akan mengalami masalah yang 

besar sekiranya guru-guru di dalam organisasi mempunyai komitmen yang rendah. 

Dapatan penyelidikan sebelum ini didapati bahawa kebanyakan guru di negara ini 

masih berada pada tahap yang sederhana.  Kebanyakan hasil kajian ini bercanggah 

dengan hasrat dan misi Kementerian Pendidikan Malaysia untuk mewajibkan sekolah-

sekolah yang terlibat dengan program Transformasi Sekolah 2025 (TS25) mempunyai 

guru yang kompeten. Malahan, kajian Mansor dan Harsat (2001) mendapati punca 

utama yang menyumbang kepada isu ialah kelemahan dalam mentadbir dan 

menguruskan organisasi sekolah dan juga pengurusan sumber manusia pendidikan di 

sekolah yang mana ia menjadi penyumbang utama kepada kemerosotan tahap 

komitmen guru kepada organisasi sekolah.  

 Walaupun bidang kepimpinan merupakan salah satu disiplin ilmu yang sering 

dikaji dalam literatur organisasi, masih ada beberapa aspek yang dapat dikaji berkaitan 

dengan kesan kepimpinan terhadap prestasi organisasi (Avolio et al. 2002). Sekiranya 

kita tidak memahami bagaimana memotivasikan pekerja dalam organisasi, amalan 

kepimpinan tidak akan berkesan. Gardner et al. (2005), berpendapat bahawa kognitif 

yang tak seimbang atau tingkah laku yang tidak konsisten seseorang pemimpin yang 

tidak autentik akan menyebabkan pemimpin tersebut hilang etika dalam membuat 

keputusan dan mengabaikan kebajikan pekerja. Lebih-lebih lagi, sekiranya pemimpin 

ini tidak mementingkan perbezaan individu tentang pegangan hidupnya, seperti nilai 

peribadi mereka yang mewujudkan tingkah laku pekerja, mereka tidak akan 

memberikan semangat dan motivasi. Memandangkan kajian tentang kepimpinan 

autentik dan koitmen guru masih kurang diterokai oleh para sarjanan di negara ini, 

maka hasil kajian ini diharap dapat mengisi ruang kosong dalam keperluan 

penyelidikan yang memerlukan data empirikal. Secara tidak langsung, kajian ini akan 

memenuhi harapan KPM dalam memartabatkan bidang profesion keguruan melalui 

komitmennya.  

1.4   Objektif kajian 

Objektif kajian ini adalah untuk: 

i. Mengenal pasti tahap amalan kepimpinan autentik guru besar berdasarkan 

empat dimensi (kesedaran diri, penghayatan nilai moral, keseimbangan 

memproses maklumat dan ketelusan dalam perhubungan) di sekolah rendah 

TS25 Daerah Kluang, Johor. 

ii. Mengenalpasti amalan kepimpinan autentik yang kerap diamalkan oleh guru 

besar di sekolah rendah TS25 Daerah Kluang, Johor. 

iii. Mengenal pasti tahap komitmen guru di sekolah rendah TS25 Daerah Kluang, 

Johor. 

iv. Mengenal pasti perbezaan komitmen guru sekolah rendah TS25 Daerah 

Kluang, Johor berdasarkan faktor demografi tempoh pengalaman bekerja. 

 

 

1.5   Persoalan Kajian 

Kajian ini dijalankan untuk menjawab persoalan-persoalan berikut: 

1. Apakah tahap amalan kepimpinan Autentik guru besar berdasarkan empat 

dimensi (kesedaran diri, keseimbangan memproses maklumat, penghayatan 

nilai moral dan ketelusan dalam perhubungan) di sekolah rendah TS25 di 

Daerah Kluang, Johor? 

2. Apakah amalan dimensi yang kerap diamalkan oleh guru besar di sekolah 

rendah TS25 Daerah Kluang, Johor. 

3. Apakah tahap komitmen guru di sekolah rendah TS25 di Daerah Kluang, 

Johor? 

4. Adakah terdapat perbezaan yang signifikan terhadap tahap komitmen guru 

berdasarkan faktor demografi tempoh pengalaman kerja guru-guru Sekolah 

Rendah TS25 di Daerah Kluang? 

 

 



 

14 

1.6   Hipotesis Kajian 

H01  Tidak terdapat perbezaan yang signifikan tahap hubungan yang signifikan 

antara amalan kepimpinan autentik dengan komitmen guru Sekolah Rendah 

TS25 di Daerah Kluang, Johor. 

 

 Ha1 Terdapat perbezaan yang signifikan tahap hubungan yang signifikan antara 

amalan kepimpinan autentik dengan komitmen guru Sekolah Rendah TS25 di 

Daerah Kluang, Johor. 

 

H02 Tidak terdapat perbezaan yang signifikan tahap komitmen kerja berdasarkan 

faktor demografi (tempoh pengalaman kerja) guru Sekolah Rendah TS25 di 

Daerah Kluang, Johor. 

 

Ha2  Terdapat perbezaan yang signifikan tahap komitmen kerja berdasarkan faktor 

demografi (tempoh pengalaman kerja) guru Sekolah Rendah TS25 di Daerah 

Kluang, Johor. 

 

 

 

1.7   Kerangka Kajian 

Kerangka kajian ini adalah berpandukan ramalan teori kepimpinan yang dibuat 

oleh Ciculla (1995) dan Yulk (2006) yang menyatakan bahawa tingkah laku dan sikap 

orang bawahan dipengaruhi oleh pemimpin. Oleh sebab itu, pembinaan kerangka 

kajian ini adalah berasaskan kepimpinan autentik yang mana teori ini mampu 

meningkatkan komitmen dan prestasi staf (Jensen & Luthans, 2006; Walumbwa et al. 

2008). Empat dimensi asas kepimpinan autentik akan dikaji dan dikenal pasti dalam 

penyelidikan ini. Dalam kajian ini, pandangan dan persepsi guru terhadap amalan 

autentik guru besar adalah berdasarkan empat dimensi tersebut. Model yang digunakan 

dalam kajian ini iaitu Model Kepimpinan Autentik (Walumbwa et al. 2008). 

1.7.1 Kerangka Teori Kajian 

 

Rajah 1.1 Kerangka Teori Kajian Kepimpinan Autentik (Walumbwa et al, 2008) 

 

Berdasarkan kepada Rajah 1.1, Model Kepimpinan Autentik (Walumbwa et al. 

2008) terdiri daripada empat dimensi utama dalam kepimpinan autentik iaitu 

keseimbangan memproses maklumat, dimensi kesedaran diri, dimensi penghayatan 

nilai moral, dan ketelusan dalam perhubungan. Dalam setiap dimensi terdapat 

beberapa fungsi yang bertindak menjelaskan dengan lebih terperinci apakah yang 

dimaksudkan dengan setiap dimensi. 

 

 
KEPIMPINAN AUTENTIK 

 

Kesedaran Diri 

Keseimbangn 

Memproses Maklumat  

Penghayatan Nilai 

Moral 

Ketelusan Dalam 

Perhubungan 

Komitmen Guru  

Program 

Transformasi 

Sekolah 2025 

(TS25) Terhadap 

Organisasi 



 

16 

Rajah 1.2 Kerangka Teori Model Tiga Kepimpinan Komitmen Organisasi 

(Model Meyer dan Allen 1997) 

 

Rajah 1.2 menunjukkan Model Tiga Kepimpinan Komitmen Organisasi Meyer 

dan Allen (1997) yang mengandungi tiga komponen iaitu afektif, berterusan dan 

normatif. Beliau berpendapat bahawa komitmen pekerja dipengaruhi oleh bentuk 

komitmen iaitu individu yang dipunyai (komitmen berkesan), individu yang ingin 

berusaha untuk melaksanakan sesuatu lebih daripada rasa ingin dipunyai (komitmen 

berterusan) dan mempunyai tanggungjawab untuk dipunyai (komitmen normatif).  

Berdasarkan kepada kedua-dua model teori di atas dan setelah mengenal pasti skop 

dan limitasi kajian ini, pendekatan integrasi atau pendekatan bersepadu digunakan di 

dalam kajian ini. Pendekatan integrasi merupakan pendekatan yang melibatkan 

penggabungan atau adaptasi beberapa buah teori bagi mencari jalan penyelesaian yang 

terbaik dalam memahami dan menjawab persoalan kajian. Keputusan ini diambil oleh 

pengkaji setelah mengambil kira terhadap pelbagai aspek yang boleh dikaji dalam 

kepimpinan autentik. Di sini, pendekatan integrasi mempunyai kelebihan apabila 

digunakan, pendekatan ini membolehkan pengkaji menjalankan kajian dengan 

menggabungkan teori pelbagai aspek pengetahuan. 

1.7.2 Kerangka Konseptual Kajian 

Berdasarkan kepada Model Kepimpinan Autentik Walumbwa et al. (2008) dan 

Model Tiga Kepimpinan Komitmen Organisasi Meyer dan Allen (1997) maka satu 

kerangka konseptual kajian dibina seperti yang ditunjukkan dalam Rajah 1.3.  

 

 

 

 

 

 

 

 

Rajah 1.3 Kerangka Konseptual Kajian 

 

 

1.8   Rasional Kajian  

Sebilangan besar penyelidikan mengenai kepimpinan autentik dijalankan di 

luar negara yang mana ia merangkumi pelbagai bidang perniagaan, politik, pendidikan 

dan juga sosial. Walumbwa et al. (2008) dan hasil kajian lain membuktikan bahawa 

kepimpinan autentik memberikan impak yang baik dan positif terhadap kepuasan 

kerja, komitmen dan juga prestasi pekerja bawahan. Disebabkan penyelidikan tentang 

kepemimpinan autentik yang melibatkan institusi pendidikan di Malaysia masih 

berkurangan, maka kajian ini diharap dapat membantu menyumbangkan dapatan dan 

penemuan terbaharu tentang penyelidikan ini. Ia juga boleh dijadikan sebagai 

permulaan untuk penyelidik akan datang mengkaji secara lebih mendalam tentang 

corak kepimpinan yang paling efektif dan sesuai untuk diaplikasikan oleh pentadbir 

organisasi di negara ini. 

 

KEPIMPINAN AUTENTIK 

Model Kepimpinan Autentik Walumbwa 

et al. (2008) 

 Kesedaran Diri 

 Keseimbangan memproses maklumat 

 Penghayatan nilai moral 

 Ketelusan Perhubungan 

 

KOMITMEN 

GURU 

Teori Model Tiga 

Kepimpinan Komitmen 

Organisasi Meyer dan Allen 

(1997) 

Kekurangan penyelidikan berkaitan amalan kepimpinan autentik ini di 

Malaysia menyebabkan kebanyakan pentadbir di sekolah menjadikan kajian-kajian 

Barat sebagai rujukan, bukannya penyelidikan tempatan di mana adakalanya terdapat 

masalah cross-culture hasil daripada dapatan kajian dari Barat ini menjadikan proses 

aplikasi amalan-amalan sukar di aplikasi dalam aspek kepimpinan di negara ini. 

Dimmock dan Walker (2000) berpendapat bahawa kebanyakan penyelidik lebih 

menjurus untuk membuat generalisasi secara membuta tuli tentang dasar dan amalan 

yang dipraktikkan oleh negara-negara yang berbeza. (Dimmock dan Walker, 

2000:144), terjemahan penyelidik menyatakan bahawa tindakan ini adalah "...jahil dan 

mengelirukan tanpa memahami secara mendalam tentang konteks, sejarah dan budaya 

yang telah terbina di negara berkenaan"  

1.9   Kepentingan Kajian Kajian 

Kebanyakan pengkaji menjadikan teori kepimpinan autentik ini sebagai 

tunjang kepada kerangka kajian mereka kerana, jika dilihat pada masa kini, 

kepimpinan autentik dianggap satu kategori kepimpinan yang baharu yang 

diperkenalkan. Ia bersesuaian dengan keperluan semasa kepimpinan dalam 

menghadapi cabaran dunia di abad ke-21. Hasil penyelidikan ini juga diharap dapat 

membantu dan menjadi rujukan kepada para guru besar sekolah untuk menilai dan 

mendalami corak kepimpinan mereka di sekolah dan ia diharap dapat diaplikasikan 

oleh mereka dalam usaha memajukan diri, mempertingkatkan komitmen guru 

seterusnya dapat melonjakkan kecemerlangan dan kegemilangan organisasi sekolah 

mereka.  

Hasil penyelidikan juga diharap dapat membantu semua pihak yang berwajib 

dalam merancang dan menyusun latihan dan kursus utama, seperti Institut Aminuddin 

Baki, institusi pengajian tinggi tempatan dan Jabatan Pelajaran Negeri dan juga pihak 

kementerian untuk memberi perhatian yang sewajarnya kepada kursus dan latihan 

mereka untuk membantu guru besar, pengetua atau pun bakal-bakal pentadbir sekolah 

yang lain untuk menjadikan mereka lebih berkesan. Ini selari dengan matlamat 

kementerian untuk meningkatkan kecemerlangan pemimpin sekolah dan pada masa 



 

19 

yang sama, ia meningkatkan kecemerlangan institusi pendidikan seperti yang tercatat 

dalam NKRA ketiga pendidikan, iaitu memperluaskan capaian ke pendidikan 

berkualiti tinggi dan berpatutan. Disebabkan itu, sebelum menyebarkan kepimpinan 

seperti ini ke sekolah untuk latihan yang lebih mendalam, adalah perlu untuk 

melakukan lebih banyak penyelidikan untuk memahami kepimpinan seperti ini secara 

dengan lebih komprehensif.  

1.10  Skop dan Batasan Kajian 

Batasan kajian ini adalah berfokus kepada beberapa aspek iaitu:- 

i. Skop kajian ini hanya meninjau amalan kepimpinan autentik berdasarkan 

kepada empat dimensi amalan Kepimpinan Autentik Walumbwa et al. (2008) 

iaitu dimensi kesedaran diri, dimensi penghayatan nilai moral, dimensi 

keseimbangan memproses maklumat dan dimensi ketelusan dalam 

perhubungan dalam kalangan guru besar di Sekolah Rendah TS25 di Daerah 

Kluang. 

 

ii. Kajian ini hanya kajian tinjauan yang mana ia meninjau pandangan guru-guru 

sekolah terhadap amalan kepimpinan autentik guru besar. Kajian ini terbatas 

kepada persepsi dan pandangan guru-guru yang berkhidmat di sekolah rendah 

TS25 di Daerah Kluang sahaja dan ianya tidak melibatkan semua sekolah. 

Kajian ini dijalankan untuk mengetahui kepimpinan autentik yang diamalkan 

oleh guru besar dan komitmen dalam kalangan guru-guru di sekolah berkenaan 

sahaja.  

1.11 Definisi Istilah dan Operasi 

Pengkaji telah menggunakan beberapa istilah, frasa dan konsep dalam 

menjalankan kajian ini. Untuk meningkatkan kefahaman terhadap istilah dan konsep 

yang digunakan, dinyatakan definisi bagi istilah, frasa dan konsep utama yang terdapat 

dalam kajian ini. 

1.11.1 Kepimpinan 

Kepimpinan bermaksud seorang daripadanya cuba membimbing dan 

mendorong individu yang lain dalam usaha untuk mencapai matlamat sistem. Zainal 

Abidin Mohamad, (1998) secara umumnya mendefinisikan kepimpinan adalah 

seseorang pemimpin yang baik harus mempunyai ciri-ciri khusus tertentu dalam 

menjalankan peranannya sebaik mungkin serta menguasai kemahiran-kemahiran yang 

diperlukan untuk mengelola ahli-ahli di bawahnya untuk mencapai matlamat 

organisasi. Pemimpin atau ketua jabatan secara bersendirian mesti mendapatkan 

kerjasama secara sukarela daripada rakan sejawatnya kerana proses kepimpinan 

melibatkan sekurang-kurangnya dua orang atau lebih. Menurut Certo (1997), 

kepimpinan adalah proses yang mendorong kepada mengarahkan tingkah laku 

individu yang lain dalam ikhtiar dan usaha untuk mencapai sesuatu matlamat dan 

objektif sesebuah organisasi. Manakala kepimpinan menurut Abdullah et al. (2007) 

dan Hussein (2008) adalah satu proses interaksi di mana seseorang itu mempengaruhi 

setiap tingkah laku dan sikap individu yang lain. Kepimpinan menurut pandangan 

Yulk (2006), melibatkan satu proses mempengaruhi individu lain di dalam sesebuah 

organisasi dengan jalinan hubungan yang baik, menggerak aktiviti dan memandu 

subordinat ke arah mencapai matlamat organisasi. Di dalam kajian ini, kepimpinan 

adalah merujuk kepada dimendi tindakan atau inisiatif pemimpin sekolah rendah TS25 

Daerah Klung untuk mencari jalan dan merangsang orang lain untuk berubah dan 

meningkatkan komitmen mereka ke arah mencapai visi dan misi oerganisasi. 

1.11.2  Kepimpinan Autentik 

Autentik bermaksud yang sebenar, tulen dan bukan tiruan. Perkataan autentik 

ini berasal daripada perkataan Greek yang membawa maksud memberi keutamaan atau 

menekankan kepada kebenaran kepada diri sendiri. Manakala menurut Kennis (2003) 

mentafsirkan autentik sebagai elemen penting dalam membina self-esteem yang positif 

dan optimum. Beliau menyatakan bahawa kepimpinan autentik ini terdiri daripada 

empat konstruk atau domain iaitu kesedaran tentang kekuatan dan kelemahan, menilai 

tanpa bias, bertindak berdasarkan kepercayaan diri-sendiri dan menggalakkan 

keterbukaan dan kejujuran. Shamir & Eilam (2005) menyatakan yang kepimpinan 

autentik dibina melalui pengalaman, kehidupan dan kemahiran yang diperolehi. 

Pemimpin autentik adalah pemimpin yang mempamerkan kepimpinan tulen dari 

dalam diri mereka sendiri dan tidak meniru daripada mana-mana pemimpin yang lain. 

Mereka lebih konsisten dalam mengambil tindakan dengan berpegang kepada 

kepercayaan dan nilai selain mereka tidak menipu dan berpura-pura ketika memimpin. 

Pemimpin ini memimpin bukan kerana pangkat dan keuntungan diri sendiri tetapi 

lebih kepada mencapai matlamat organisasi.    

Begley (2004) percaya bahawa kepimpinan autentik berfungsi sebagai suatu 

proses seorang pemimpin untuk memahami dan mengetahui secara lebih mendalam 

mengenai diri mereka sendiri sebagai pemimpin. Tambahan lagi, kepimpinan autentik 

juga boleh membuatkan seseorang pemimpin bersifat lebih peka dan lebih sensitif 

terhadap keperluan dan arahan organisasi dan individu lain, serta kemahiran kompleks 

yang menjadikan kepimpinan seseorang itu lebih berkualiti. Kepimpinan autentik yang 

ditakrifkan oleh Luthans dan Avolio (2003) adalah satu proses penggabungan status 

diri pemimpin itu sendiri dengan kemampuan psikologikal positif dan juga 

komitmennya terhadap organisasi. 

Walaupun terdapat banyak definisi terhadap kepimpinan autentik oleh 

pengkaji-pengkaji sebelum ini, tetapi definisi yang dikemukakan oleh Walumbwa et 

al. (2008) tetap diguna pakai oleh pengkaji-pengkaji. Kepimpinan autentik yang 

diterjemahkan oleh beliau ialah keupayaan psikologikal yang dimiliki oleh pemimpin 

melalui corak atau gaya tingkah laku pemimpin yang positif didalam iklim 

organisasinya yang sihat. Empat dimensi yang dimiliki oleh pemimpin yang 

mempunyai sifat kepimpinan autentik menurut Walumbwa et al. (2008) iaitu 

kesedaran diri, keseimbangan dalam memproses maklumat, ketelusan dalam 

perhubungan serta penghayatan nilai moral. Pemimpin sekolah harus menitikberatkan 

sepenuhnya kepada kesemua aspek ini untuk menjadi pemimpin yang autentik 

(Walumbwa et al. 2008, Giolardano et al. 2010; Wong & Laschinger, 2012). Di dalam 

kajian ini, kepimpinan autentik adalah merujuk kepada kepimpinan autentik pemimpin 

di sekolah iaitu guru besar di sekolah rendah TS25 di Daerah Kluang  

1.11.3 Kesedaran Diri 

Aspek kesedaran diri dapat menggambarkan tentang bagaimana seseorang 

individu pemimpin autentik sedar akan kekuatan diri, limitasi serta pandangan 

subordinat terhadap dirinya. Ia secara tidak langsung menggambarkan pemahaman 

tentang kelemahan dan kekuatan dirinya sendiri secara lebih terperinci dan mendalam 

terhadap kepelbagaian sifat subordinat serta implikasi kepada pengikutnya.  Maka, 

sebagai seorang individu yang mempunyai sifat autentik atau tulen yang tinggi, 

merangkumi mereka yang sedar akan kebolehan pelbagai tentang dirinya sendiri dan 

kemampuan mereka dalam membuat perubahan. Walumbwa et al. (2008) menyatakan 

bahawa dimensi kesedaran diri ini termasuk kesedaran kekuatan dan kelemahan 

individu dalam memahami emosi dan personaliti dirinya sendiri dan juga orang lain. 

Kennis (2003) mengatakan bahawa mereka mempercayai kebaikan mereka sendiri, 

atau dengan kata lain mereka mempunyai harga diri yang tinggi.  Mereka juga 

mempercayai bahawa mereka mampu menyempurnakan tugas yang diarahkan dan ini 

menunjukkan bahawa diri mereka mempunyai keupayaan diri yang tinggi dalam 

mewujudkan prestasi kerja yang tinggi dan baik. Selain itu, keupayaan untuk 

mengawal kehidupan mereka juga bergantung kepada kestabilan emosi mereka. 

Mempunyai lokus kawalan dalaman di mana ia bertindak untuk mengawal diri mereka 

dengan baik juga merupakan salah satu sifat pemimpin yang mempunyai dimensi 

kesedaran diri. Dalam konteks kajian ini, dimensi kesedaran diri merujuk kepada 

pemimpin autentik yang jujur, mampu melaksanakan tugas mengikut masa yang 

ditetapkan dan sentiasa meluangkan masa bersama guru dan staff, pemimpin yang 



 

23 

ceria dan mempunyai tahap keyakinan diri yang tinggi serta tidak meletakkan 

kesalahan pada orang lain jika terdapat kekurangan dan kelemahan pada apa yang 

berikut. 

 

1.11.4 Keseimbangan Memproses Maklumat 

Keseimbangan memproses maklumat merupakan dimensi yang kedua dalam 

kepimpinan autentik. Walumbwa et al. (2008) dalam kenyataannya berpendapat 

bahawa keseimbangan memproses maklumat pemimpin autentik ini mempamerkan 

ketekunan dalam menganalisis maklumat dan data-data sebelum mereka memutuskan 

apa-apa keputusan yang objektif dan mampu menerima kritikan dan pandangan ang 

boleh mencabar kedudukannya.  

Kepimpinan autentik adalah kepimpinan yang menitik beratkan tentang 

keseimbangan nilai. Mereka akan cuba sedaya upaya untuk merapatkan jurang yang 

terbentuk antara nilai sokongan dan juga nilai yang berada di sekelilingnya. Percubaan 

untuk merapatkan jurang perbezaan ini memerlukan pemimpin sejati yang dapat 

menyedari akan implikasi yang mungkin akan menyinggung perasaan orang lain. 

Sehubungan dengan ini, sebagai pemimpin, mereka perlu menjadi pendorong untuk 

menstabilkan hubungan moral antara dirinya sendiri dan pengikut.  

Kennis (2003) juga bersetuju bahawa pemimpin sejati tidak akan menolak 

untuk bersikap kurang ajar, memperbesar-besarkan atau maklumat yang dikumpul, 

tetapi memberi lebih perhatian yang wajar dan adil serta berhati-hati dengan reaksi 

positif atau negatif terhadap dirinya sendiri atau gaya kepimpinan yang mereka 

amalkan. (Gardener et al. 2005). Keseimbangan memproses maklumat ini dianggap 

seperti jantung kepada integriti dan ciri-ciri personal yang mana ianya mempengaruhi 

pemimpin dalam membuat keputusan dan perancangan strategik (Illies R. et al. 2005). 

Dalam kajian ini, keseimbangan memproses maklumat merujuk kepada pemimpin 

autentik yang sentiasa merujuk panduan dan peraturan sebagai rujukan, sentiasa 

menggalakkan semua pihak dalam membuat sebarang keputusan, menyatakan 

kebenaran kepada pengikutnya serta sentiasa berusaha untuk menyelesaikan masalah 



 

24 

yang timbul berdasarkan dapatan maklumat dan input daripada pelbagai sumber dan 

juga mampu menyatakan sebab dan alasan yang kukuh terdapat setiap apa yang 

keputusan yang telah dibuat 

1.11.5 Penghayatan Nilai Moral 

Walumbwa et al. (2008), dalam kenyataannya menyatakan bahawa dimensi ini 

merujuk kepada penghargaan dan integrasi yang dibentuknya dengan peraturan dan 

undang-undang. Dengan kata lain, pemimpin yang mematuhi undang-undang dan 

tidak mudah tunduk pada tekanan atau desakan dari pihak-pihak tertentu. Mereka juga 

merupakan individu yang mempunyai tahap kawalan diri yang tinggi di mana keadaan 

ini sangat dipengaruhi oleh peraturan, etika, nilai sosial dan organisasi, tekanan luaran 

dan mereka terus berusaha untuk mempertahankan pendiriannya dan status mereka. 

Pemimpin autentik yang memiliki dimensi ini akan berusaha untuk melaksanakan apa 

yang telah diperkatakannya.  

 

Illies R. et al. (2005) menunjukkan bahawa konsep moral di dalam dan di luar 

diri menggambarkan proses persamaan dan keadilan dalam tingkah lakunya. Ini 

bermaksud bahawa pemimpin juga perlu menekankan konteks pembangunan diri 

seperti kejujuran, ketelusan dan mempunyai prinsip yang baik. Bagi tujuan kajian ini, 

penghayatan nilai moral merujuk kepada pemimpin autentik yang mampu bertindak 

berdasarkan undang-undang dan mereka tidak mudah terpengaruh kepada hasutan dan 

desakan-desakan pihak luar serta teguh dengan mempertahankan pendiriannya. Selain 

itu, pemimpin ini juga sentisa berusaha untuk melaksanakan apa yang 

diperkatakannya.  

 

 

1.11.6 Ketelusan Perhubungan 

Ketelusan perhubungan merupakan cara seseorang pemimpin bersifat terbuka 

dengan memberi peluang kepada subordinat berkongsi idea, pendapat dan cabaran. 

Pemimpin yang autentik sentiasa berusaha untuk menonjolkan dirinya yang sebenar 

bukannya palsu ataupun bermuka-muka. Perkongsian maklumat dan juga perasaan 

dapat meningkatkan kepercayaan kepada sifat kepimpinan autentik ini. Walumbwa et 

al. (2008) menyatakan bahawa hubungan yang autentik adalah dengan menunjukkan 

dirinya yang sebenar tanpa berselindung antara pemimpin dan subordinatnya sama ada 

dari sudut positif ataupun sudut negatif. Illies R. et al. (2005) dalam kenyataannya 

menyatakan bahawa kesedaran kendiri, perspektif moral dalaman dan keseimbangan 

memproses maklumat adalah elemen yang terkandung dalam ketelusan perhubungan 

dalam menampakkan keterbukaan dan kejujuran diri. Mazutis dan Slawinski (2008) 

juga sependapat dengan kenyataan di atas dan menyatakan bahawa pemimpin ini jujur 

dalam mendedahkan ekspresi kepada pengikutnya. Dalam erti kata lain, "untuk 

mencapai hubungan yang autentik, seseorang itu mestilah ikhlas dan tulen dalam 

perhubungan" (Kernis, 2003). Bagi tujuan kajian ini, ketelusan dalam perhubungan  

adalah merujuk kepada kepimpinan autentik guru besar disekolah rendah TS25 Daerah 

Kluang yang sentiasa melibatkan proses interaksi yang aktif dalam menonjolkan diri 

sendiri dalam khalayak ramai. Pemimpin ini juga akan sentiasa mewujudkan suasana 

mesra dalam perhubungan dan tahap kepercayaan antara pemimpin dan pengikutnya 

sangat tinggi. 

1.11.7 Komitmen guru 

Komitmen bukanlah suatu objek atau sifat yang nyata yang boleh diterangkan 

kerana ianya adalah satu konstruk yang akan memberi pengertian bila dikaitkan 

dengan sesuatu ciri atau perkara yang berkaitan. Oleh sebab itu, komitmen mempunyai 

banyak maksud bergantung kepada perspektif yang berlainan. Secara amnya, 

komitmen adalah suatu pertalian perhubungan yang wujud antara pekerja dengan 

organisasi. Komitmen boleh dilihat dari pelbagai perspektif di mana ianya merujuk 

kepada kriteria, sikap, situasi atau gelagat tingkah laku pekerja. Definisi komitmen 

dari sudut pandangan Mowday, Steers & Porter, (1979) adalah sikap, sama ada 

pendirian atau tingkah laku untuk memberikan tenaga dan perhatian yang mencukupi 

atau menunjukkan tekad dan sokongan yang sepenuhnya untuk sesuatu perkara. 

Manakala Mowday et al. (1979) menggambarkan kepercayaan dan penerimaan 

pekerja kepada nilai dan matlamat organisasi adalah komitmen. Beliau juga 

menyatakan bahawa komitmen terhadap organisasi dirujuk sebagai kepercayaan dan 

penerimaan pekerja terhadap matlamat dan nilai organisasi; kesediaan pekerja 

menyumbang tenaga mereka untuk kepentingan organisasi; dan kesanggupan pekerja 

ingin terus kekal menjadi anggota organisasi.   

Dalam kajian ini, tenaga kerja adalah guru-guru manakala organisasi adalah 

sekolah. Dengan kata lain, komitmen dapat dilihat sebagai suatu ikatan psikologi. 

Reiley dan Cadwell (1980) mengaitkan komitmen dengan kesetiaan seseorang 

individu kepada organisasi. Di samping itu, komitmen juga didefinisikan sebagai 

ekspresi diri seseorang yang menjadi asas keberadaannya dalam sesebuah organisasi. 

Komitmen guru boleh dilihat dalam konteks sikap dalam kajian ini (Abdul Shukor, 

2003). Keupayaan peningkatan sekolah dari aspek pencapaian matlamat persekolahan 

dapat ditingkatkan dengan adanya kalangan ahli komuniti sekolah yang berkemahiran 

dan komited (Hussein Mahmood, 2005). Untuk tujuan kajian ini, komitmen guru 

merujuk kepada sikap dan kepercayaan guru di sekolah rendah TS25 di Daerah Kluang 

terhadap pemimpin autentik sekolah terhadap penerimaan nilai dan matlamat 

profesion untuk mencapai misi dan visi organisasi iaitu sekolah. 

1.11.8 Sekolah Rendah TS25 

Program Transformasi Sekolah 2025 (TS25) merupakan sebahagian daripada 

usaha Kementerian Pendidikan Malaysia ke arah meningkatkan kemenjadian murid 

dan sekolah berkualiti agar selaras dengan keperluan semasa. Dalam program ini, 

Kementerian Pendidikan Malaysia memfokuskan aplikasi amalan terbaik dalam 

pelaksanaan pengurusan dan kepimpinan serta pedagogi dalam pembelajaran dan 

pemudahcara (PdPc) selari dengan hasrat yang terkandung dalam Pelan Pembangunan 

Pendidikan Malaysia (PPPM) 2013-2025. Namun demikian, dalam kajian ini fokus 

diberikan kepada sekolah rendah TS25 di Daerah Kluang sebagai definisi istilah dan 

operasi. 

1.12 Rumusan 

Secara keseluruhannya, bab ini membincangkan teras utama kajian yang akan 

dijalankan seperti latar belakang masalah, penyataan masalah, kerangka teoretikal dan 

konseptual kajian, objektif kajian, persoalan kajian, hipotesis kajian, batasan kajian, 

kepentingan kajian dan definisi istilah. Tanpa penglibatan dan usaha daripada semua 

pihak kejayaan sesebuah sekolah tidak akan dapat dikecapi. Model kepimpinan 

autentik (Walumba et al. 2008) dan Model Tiga Kepimpinan Komitmen Organisasi 

(Meyer dan Allen, 1997) akan dijadikan asas melatari sepenuhnya perbincangan dalam 

kajian ini.

